
	సీ.	
పంచతంత్రంబులభావంబు లుబ్బించి యాలింగనంబుల నంటనలమి

సంస్కారముల షోడశస్థానములఁగల్గు కళ లొయ్యనొయ్యనె కరఁగఁజేసి

రాగంబు లెఱిఁగి సంయోగనీచాత్యుచ్చరతులం గూడక తుల్యరతులఁ గూడి

చక్రధనురైకముఖ్యచతురబంధంబులపాండిత్య మంతయుఁ బరిఢవించి

భావికృష్ణుండు గోపాలపద్మముఖుల, రాసకేళినిఁ దార్చునుల్లాస మెసఁగ

నొక్కఁడయ్యును బెక్కండ్ర యువతిమణుల, బరవశలఁ జేసి సంతసపఱిచె విభుఁడు.

	వ.	
అట్టి సమయంబున.

	గీ.	
సతులతోఁ గూడి రతిపరిశ్రాంతుఁడైన, దైత్యసుతుసేద దీర్పంగఁదలఁచెనొక్కొ

నవలతాన్తలతాంతగంధములు గొనుచు, బొలిచెఁ బ్రాభాతికానిలపోతకములు.

	గీ.	
ఆసనాస్వాదనిర్భరం బైనసురత, సౌఖ్య మధినాథుచే యథేచ్ఛముగఁ గాంచి

వేగఁ గరువలి వీవన వీచుచుండ, నందె నిద్రామహానంద మతివపిండు.

	సీ.	
ఆకాశలక్ష్మినాసాగ్రముక్తాఫలద్యోతంబు చూపెఁ బ్రభాతతార

యెండకాలమునాఁటియేటినీరునుబోలె డొంకివెన్నెలయు నిఱ్ఱింకు లింకెఁ

జలికందువఁ జరించువెలిదామరయుఁబోలె మధువైరిడాకన్ను మైలవడియె

ఱెక్కలు వచ్చి తా మెక్కడి కేగెనో చుక్కలగమి విచ్చెఁ జూడఁజూడ

జలజకాసారతటభూజకలితనిజకు, లాయకూలంబులందుఁ గోలాహలంబు

చేసెఁ బులుఁగులు జక్కవ చింతవాసె, దలఁగెఁ గందర్పుఁ డానిశాంతంబునందు.

	ఉ.	
తూరుపు తెల్లనయ్యె హిమతుందిలమారుతలూనవృంతమై

జాఱెఁ దరుప్రసూనతతి [1]జారజవారము తట్టువారెఁ గ్రోం

కారము చేసెఁ గుక్కుటనికాయము కల్వలు గన్నుమూసె నం

భోరుహ ముల్లసిల్లె నలిపోతము గీతము చేసె నల్లడన్.

	గీ.	
సమయఖనికుండు ప్రాగ్దిశాశైలతటము, త్రవ్వ నుద్భవ మైనకెందమ్మికెంపు

వట్రువయుఁబోలెఁ జీఁకటి కుట్రమన్నె, మూఁకవిప్పుచు నుదయించెఁ గాఁక వెల్గు.

	క.	
త్రిజగజ్జనసేవితుఁ డం, బుజబాంధవుఁ డుదయమైన భూసురముఖ్యుల్

భజియించిరి పాతకములఁ, ద్యజియించిరి దివ్యనవ్యతేజోధికులై.

	వ.	
ఇట్లు సూర్యోదయం బైనయనంతరంబ యాధైర్యధుర్యుండు భార్యాశతం

బుఁ గృశోదరీసహస్రసేవితం బగుదాని నుచితప్రకారంబున నగరికిఁ బనిచి

ననిచిన నిష్టాగరిష్ఠత్వంబున గ్రహకులశ్రేష్ఠు నారాధించి పురప్రవేశం బాచ

రించి విరించి సత్యలోకంబును వైకుంఠుండు వైకుంఠంబును ద్రిలోచనుండు

